
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
মালিনী






সুপ্রিয়




   সখে, কুহক নূতন,

আমি ত নূতন নহি। তুমি পুরাতন,

আর আমি পুরাতন।





ক্ষেমঙ্কর




    দাও আলিঙ্গন।





সুপ্রিয়




প্রথম বিচ্ছেদ আজি। ছিনু চিরদিন

এক সাথে। বক্ষে বক্ষে বিরহবিহীন

চলেছিনু দোঁহে-আজ তুমি কোথা যাবে,

আমি কোথা র’ব!





ক্ষেমঙ্কর




   আবার ফিরিয়া পাবে

বন্ধুরে তােমার। শুধু মনে ভয় হয়

আজি বিপ্লবের দিন বড় দুঃসময়;—

ছিন্নভিন্ন হ'য়ে যায় ধ্রুববন্ধচয়,

ভ্রাতারে আঘাত করে’ ভ্রাতা, বন্ধু হয়

বন্ধুর বিরােধী। বাহিরিনু অন্ধকারে,

অন্ধকারে ফিরিয়া আসিব গৃহদ্বারে;

দেখিব কি দীপ জ্বালি বসি’ আছ ঘরে

বন্ধু মাের? সেই আশা রহিল অন্তরে।

